
   Эпир санпа каçман ахаль уй урлă,

Пĕрле пурнатпăр иккĕн çирĕм çул хушши,

Пĕрле ĕçленĕ, анлă пурнăç курнă,

Пĕрне-пĕри парасшăн пулнă чун ăшши.



Телей те пирĕн пулнă,

пулнă терт те пирĕн,

Усал çынсем кăларнă сивĕтме элек,

Анчах яштак пĕвне паян та тӳррĕн

Тытатăн эсĕ, çамрăк йывăç пек.



Питӳ çеç пĕркеленнĕ сан пăртакçă,

Анчах ан çун, ан тарăх ун пирки:

Унта çулсем, кунсем хуллен çырса пыраççĕ

Курса ирттернĕ пысăк пурнăç кĕнеки.



Ăна курса вулатăп эпĕ иккĕн ирĕк

Юратнине, вара кĕртес килмест сăвва

Çилленнĕ майăн шăлтăр-шалтăр чашăк-тирĕк

Хутран-ситрен килте хускатнă шăв-шава.



Каллех те манăн ĕлĕкхин пек çамрăк каччă

Пулса вăййа тухасчĕ пĕр самант кăна,

Савни суйлас пулсан, вĕри чĕре хăвачĕ

Каллех, хальхи пекех, юратĕччĕ сана.

  